
Devanayakapanchashatstavah

ದೇವನಾಯಕಪಂಚಾಶತ್ಸ್ತವಃ

ಶ್ರೀವೇದಾಂತದೇಶಿಕಕೃತಃ .
(ತಿರುವಹೀಂದ್ರಪುರೇ)
ಪ್ರಣತಸುರಕಿರೀಟಪ್ರಾಂತಮಂದಾರಮಾಲಾ
ವಿಗಲಿತಮಕರಂದಸ್ನಿಗ್ಧಪಾದಾರವಿಂದಃ .
ಪಶುಪತಿವಿಧಿಪೂಜ್ಯಃ ಪದ್ಮಪತ್ರಾಯತಾಕ್ಷಃ
ಫಣಿಪತಿಪುರನಾಥಃ ಪಾತು ಮಾಂ ದೇವನಾಥಃ .. 1..
ದೇವಾಧಿನಾಥ ಕಮಲಾಪೃತನೇಶಪೂರ್ವಾಂ
ದೀಪ್ತಾಂತರಾಂ ವಕುಲಭೂಷಣನಾಥಮುಖ್ಯೈಃ .
ರಾಮಾನುಜಪ್ರಭೃತಿಭಿಃ ಪರಿಭೂಷಿತಾಗ್ರಾಂ
ಗೋಪ್ತ್ರೀಂ ಜಗಂತಿ ಗುರುಪಂಕ್ತಿಮಹಂ ಪ್ರಪದ್ಯೇ .. 2..

ದಿವ್ಯೇ ದಯಾಜಲನಿಧೌ ದಿವಿಷನ್ನಿಯಂತುಃ
ತೀರ್ಥಂ ನಿದರ್ಶಿತವತಸ್ತ್ರಿಜಗನ್ನಿಷೇವ್ಯಂ .

ಪ್ರಾಚಃ ಕವೀನ್ ನಿಗಮಸಮ್ಮಿತಸೂನೃತೋಕ್ತೀನ್
ಪ್ರಾಚೇತಸಪ್ರಭೃತಿಕಾನ್ ಪ್ರಣಮಾಮ್ಯಭೀಕ್ಷ್ಣಂ .. 3..

ಮಾತಸ್ತ್ವಮಂಬುರುಹವಾಸಿನಿ ಕಿಂಚಿದೇತತ್
ವಿಜ್ಞಾಪ್ಯತೇ ಮಯಿ ಕುರುಷ್ವ ತಥಾ ಪ್ರಸಾದಂ .

ಆಕರ್ಣಯಿಷ್ಯತಿಯಥಾ ವಿಬುಧೇಶ್ವರಸ್ತೇ
ಪ್ರೇಯಾನಸೌ ಪೃಥುಕಜಲ್ಪಿತವನ್ಮದುಕ್ತಿಂ .. 4..

ನಿರ್ವಿಶ್ಯಮಾನವಿಭವಂ ನಿಗಮೋತ್ತಮಾಂಗೈಃ
ಸ್ತೋತುಂ ಕ್ಷಮಂ ಮಮ ಚ ದೇವಪತೇ ಭವಂತಂ .

ಗಾವಃ ಪಿಬಂತು ಗಣಶಃ ಕಲಶಾಂಬುರಾಶಿಂ
ಕಿಂ ತೇನ ತರ್ಣಕಗಣಾಸ್ತೃಣಮಾದದಾನಾಃ .. 5..
ಅಜ್ಞಾತಸೀಮಕಮನಂತಗರುತ್ಮದಾದ್ಯೈಃ
ತಂ ತ್ವಾಂ ಸಮಾಧಿನಿಯತೈರಪಿ ಸಾಮಿ ದೃಷ್ಟಂ .

ತುಷ್ಟೂಷತೋ ಮಮಮನೋರಥಸಿದ್ಧಿದಾಯೀ
ದಾಸೇಷು ಸತ್ಯ ಇತಿ ಧಾರಯ ನಾಮಧೇಯಂ .. 6..

ವಿಶ್ರಾಣಯನ್ಮಮ ವಿಶೇಷವಿದಾಮನಿಂದ್ಯಾಂ
ಅಂತರ್ವತೀಂ ಗಿರಮಹೀಂದ್ರಪುರಾಧಿರಾಜ .

ಸ್ತವ್ಯಸ್ತವಪ್ರಿಯ ಇತೀವ ತಪೋಧನೋಕ್ತಂ
ಸ್ತೋತೇತಿ ಚ ತ್ವದಭಿಧಾನಮವಂಧ್ಯಯ ತ್ವಂ .. 7..

ಸಂರಕ್ಷಣೀಯಮಮರಾಧಿಪತೇ ತ್ವಯೈವ
ದೂರಂ ಪ್ರಯಾತಮಪಿ ದುಸ್ತ್ಯಜಗಾಢಬಂಧಂ .

ಆಕೃಷ್ಟವಾನಸಿ ಭವಾನನುಕಂಪಮಾನಃ
ಸೂತ್ರಾನುಬದ್ಧಶಕುನಿಕ್ರಮತಃ ಸ್ವಯಂ ಮಾಂ .. 8..

ವ್ಯಾಮೋಹಿತಾ ವಿವಿಧಭೋಗಮರೀಚಿಕಾಭಿಃ
ವಿಶ್ರಾಂತಮದ್ಯ ಲಭತೇ ವಿಬುಧೈಕನಾಥ .

ಗಂಭೀರಪೂರ್ಣಮಧುರಂ ಮಮ ಧೀರ್ಭವಂತಂ
ಗ್ರೀಷ್ಮೇ ತಟಾಕಮಿವ ಶೀತಮನುಪ್ರವಿಷ್ಟಾ .. 9..
ದಿವ್ಯೇ ಪದೇ ಜಲನಿಧೌ ನಿಗಮೋತ್ತಮಾಂಗೇ
ಸ್ವಾಂತೇ ಸತಾಂ ಸವಿತೃಮಂಡಲಮಧ್ಯಭಾಗೇ .

ಬ್ರಹ್ಮಾಚಲೇ ಚ ಬಹುಮಾನಪದೇ ಮುನೀನಾಂ
ವ್ಯಕ್ತಿಂ ತವ ತ್ರಿದಶನಾಥ ವದಂತಿ ನಿತ್ಯಾಂ .. 10..

ತೀರ್ಥೈರ್ವೃತಂ ವೃಜಿನದುರ್ಗತಿನಾಶನಾರ್ಹೈಃ
ಶೇಷಕ್ಷಮಾವಿಹಗರಾಜವಿರಿಂಚಜುಷ್ಟೈಃ .
ನಾಥ ತ್ವಯಾ ನತಜನಸ್ಯ ಭವೌಷಧೇನ
ಪ್ರಖ್ಯಾತಮೌಷಧಗಿರಿಂ ಪ್ರಣಮಂತಿ ದೇವಾಃ .. 11..
ಸ್ವಾಧೀನವಿಶ್ವವಿಭವಂ ಭಗವನ್ ವಿಶೇಷಾತ್
ತ್ವಾಂ ದೇವನಾಯಕಮುಶಂತಿ ಪರಾವರಜ್ಞಾಃ .
ಪ್ರಾಯಃ ಪ್ರದರ್ಶಯಿತುಮೇತದಿತಿ ಪ್ರತೀಮಃ
ತ್ವದ್ಭಕ್ತಿಭೂಷಿತಧಿಯಾಮಿಹ ದೇವಭಾವಂ .. 12..

ತತ್ತ್ವಾನಿ ಯಾನಿ ಚಿದಚಿತ್ಪ್ರವಿಭಾಗವಂತಿ
ತ್ರಯ್ಯಂತವೃದ್ಧಗಣಿತಾನಿ ಸಿತಾಸಿತಾನಿ .

ದೀವ್ಯಂತಿ ತಾನ್ಯಹಿಪುರಂದರಧಾಮನಾಥ
ದಿವ್ಯಾಸ್ತ್ರಭೂಷಣತಯಾ ತವ ವಿಗ್ರಹೇಽಸ್ಮಿನ್ .. 13..

ಭೂಷಾಯುಧೈರಧಿಗತಂ ನಿಜಕಾಂತಹೇತೋಃ
ಭುಕ್ತಂ ಪ್ರಿಯಾಭಿರನಿಮೇಷವಿಲೋಚನಾಭಿಃ .
ಪ್ರತ್ಯಂಗಪೂರ್ಣಸುಷಮಾಸುಭಗಂ ವಪುಸ್ತೇ
ದೃಷ್ಟ್ವಾ ದೃಶೌ ವಿಬುಧನಾಥ ನ ತೃಪ್ಯತೋ ಮೇ .. 14..

ವೇದೇಷು ನಿರ್ಜರಪತೇ ನಿಖಿಲೇಷ್ವಧೀತಂ
ವ್ಯಾಸಾದಿಭಿರ್ಬಹುಮತಂ ತವ ಸೂಕ್ತಮಗ್ರ್ಯಂ .

ಅಂಗಾನ್ಯಮೂನಿ ಭವತಃ ಸುಭಗಾನ್ಯಧೀತೇ
ವಿಶ್ವಂ ವಿಭೋ ಜನಿತವಂತಿ ವಿರಿಂಚಪೂರ್ವಂ .. 15..

ದೇವೇಶ್ವರತ್ವಮಿಹ ದರ್ಶಯಿತುಂ ಕ್ಷಮಸ್ತೇ
ನಾಥ ತ್ವಯಾಪಿ ಶಿರಸಾ ವಿಧೃತಃ ಕಿರೀಟಃ .
ಏಕೀಕೃತದ್ಯುಮಣಿಬಿಂಬಸಹಸ್ರದೀಪ್ತಿಃ
ನಿರ್ಮೂಲಯನ್ಮನಸಿಮೇ ನಿಬಿಡಂ ತಮಿಸ್ರಂ .. 16..

ಮುಗ್ಧಸ್ಮಿತಾಮೃತಶುಭೇನ ಮುಖೇಂದುನಾ ತೇ
ಸಂಗಮ್ಯ ಸಂಸರಣಸಂಜ್ವರಶಾಂತಯೇ ನಃ .
ಸಂಪದ್ಯತೇ ವಿಬುಧನಾಥ ಸಮಾಧಿಯೋಗ್ಯಾ
ಶರ್ವರ್ಯಸೌ ಕುಟಿಲಕುಂತಲಕಾಂತರೂಪಾ .. 17..

ಬಿಂಬಾಧರಂ ವಿಕಚಪಂಕಜಲೋಚನಂ ತೇ
ಲಂಬಾಲಕಂ ಲಲಿತಕುಂಡಲದರ್ಶನೀಯಂ .

ಕಾಂತಂ ಮುಖಂ ಕನಕಕೈತಕಕರ್ಣಪೂರಂ
ಸ್ವಾಂತಂ ವಿಭೂಷಯತಿ ದೇವಪತೇ ಮಯೀಯಂ .. 18..

ಲಬ್ಧಾ ತಿಥೌ ಕ್ವಚಿದಿಯಂ ರಜನೀಕರೇಣ
ಲಕ್ಷ್ಮೀಃ ಸ್ಥಿರಾ ಸುರಪತೇ ಭವತೋ ಲಲಾಟೇ .

ಯತ್ಸ್ವೇದಬಿಂದುಕಣಿಕೋದ್ಗತಬುದ್ಬುದಾಂತಃ
ತ್ರ್ಯಕ್ಷಃ ಪುರಾ ಸ ಪುರುಷೋಽಜನಿ ಶೂಲಪಾಣಿಃ .. 19..
ಲಾವಣ್ಯವರ್ಷಿಣಿ ಲಲಾಟತಟೇ ಘನಾಭೇ
ಬಿಭ್ರತ್ತಟಿದ್ಗುಣವಿಶೇಷಮಿವೋರ್ಧ್ವಪುಂಡ್ರಂ .

ವಿಶ್ವಸ್ಯ ನಿರ್ಜರಪತೇ ತಮಸಾಽಽವೃತಸ್ಯ
ಮನ್ಯೇ ವಿಭಾವಯಸಿಮಾಂಗಲಿಕಪ್ರದೀಪಂ .. 20..

ಆಹುಃ ಶ್ರುತಿಂ ವಿಬುಧನಾಯಕ ತಾವಕೀನಾಂ
ಆಶಾಗಣಪ್ರಸವಹೇತುಮಧೀತವೇದಾಃ .
ಆಕರ್ಣಿತೇ ತದಿಯಮಾರ್ತರವೇ ಪ್ರಜಾನಾಂ
ಆಶಾಃ ಪ್ರಸಾಧಯಿತುಮಾದಿಶತಿ ಸ್ವಯಂ ತ್ವಾಂ .. 21..

ಕಂದರ್ಪಲಾಂಛನತನುಸ್ತ್ರಿದಶೈಕನಾಥ
ಕಾಂತ ಪ್ರವಾಹರುಚಿರೇ ತವ ಕರ್ಣಪಾಶೇ .

ಪುಷ್ಯತ್ಯಸೌ ಪ್ರತಿಮುಖಸ್ಥಿತಿದರ್ಶನೀಯಾ
ಪೂಷಾಮಯೀ ಮಕರಿಕಾ ವಿವಿಧಾನ್ ವಿಹಾರಾನ್ .. 22..

ನೇತುಂ ಸರೋಜವಸತಿರ್ನಿಜಮಾಧಿರಾಜ್ಯಂ
ನಿತ್ಯಂ ನಿಶಾಮಯತಿ ದೇವಪತೇ ಭ್ರುವೌ ತೇ .

ಏವಂ ನ ಚೇದಖಿಲಜಂತು ವಿಮೋಹನಾರ್ಹಾ
ಕಿಂ ಮಾತೃಕಾ ಭವತಿ ಕಾಮಶರಾಸನಸ್ಯ .. 23..
ಆಲಕ್ಷ್ಯ ಸತ್ತ್ವಮತಿವೇಲದಯೋತ್ತರಂಗಂ
ಅಭ್ಯರ್ಥಿನಾಮಭಿಮತಪ್ರತಿಪಾದನಾರ್ಹಂ .

ಸ್ನಿಗ್ಧಾಯತಂ ಪ್ರಥಿಮಶಾಲಿ ಸುಪರ್ವನಾಥ
ದುಗ್ಧಾಂಬುಧೇರನುಕರೋತಿ ವಿಲೋಚನಂ ತೇ .. 24..

ವಿಶ್ವಾಭಿರಕ್ಷಣವಿಹಾರಕೃತಕ್ಷಣೈಸ್ತೇ
ವೈಮಾನಿಕಾಧಿಪವಿಡಂಬಿತಮುಗ್ಧಪದ್ಮೈಃ .
ಆಮೋದವಾಹಿಭಿರನಾಮಯವಾಕ್ಯಗರ್ಭೈಃ
ಆರ್ದ್ರೀಭವಾಮ್ಯಮೃತವರ್ಷನಿಭೈರಪಾಂಗೈಃ .. 25..
ನಿತ್ಯೋದಿತೈರ್ನಿಗಮನಿಃಶ್ವಸಿತೈಸ್ತವೈಷಾ
ನಾಸಾ ನಭಶ್ಚರಪತೇ ನಯನಾಬ್ಧಿಸೇತುಃ .
ಆಮ್ರೇಡಿತಪ್ರಿಯತಮಾ ಮುಖಪದ್ಮಗಂಧೈಃ
ಆಶ್ವಾಸಿನೀ ಭವತಿ ಸಂಪ್ರತಿ ಮುಹ್ಯತೋ ಮೇ .. 26..

ಆರುಣ್ಯಪಲ್ಲವಿತಯೌವನಪಾರಿಜಾತಂ
ಆಭೀರಯೋಷಿದನುಭೂತಮಮರ್ತ್ಯನಾಥ .

ವಂಶೇನ ಶಂಖಪತಿನಾ ಚ ನಿಷೇವಿತಂ ತೇ
ಬಿಂಬಾಧರಂ ಸ್ಪೃಶತಿ ರಾಗವತೀ ಮತಿರ್ಮೇ .. 27..

ಪದ್ಮಾಲಯಾ ವಲಯದತ್ತಸುಜಾತರೇಖೇ
ತ್ವತ್ಕಾಂತಿಮೇಚಕಿತಶಂಖನಿಭೇ ಮತಿರ್ಮೇ .

ವಿಸ್ಮೇರಭಾವರುಚಿರಾ ವನಮಾಲಿಕೇವ
ಕಂಠೇ ಗುಣೀಭವತಿ ದೇವಪತೇ ತ್ವದೀಯೇ .. 28..

ಆಜಾನುಲಂಬಿಭಿರಲಂಕೃತಹೇತಿಜಾಲೈಃ
ಜ್ಯಾಘಾತರಾಜಿರುಚಿರೈರ್ಜಿತಪಾರಿಜಾತೈಃ .
ಚಿತ್ರಾಂಗದೈಸ್ತ್ರಿದಶಪುಂಗವ ಜಾತಸಂಗಾ
ತ್ವದ್ಬಾಹುಭಿರ್ಮಮ ದೃಢಂ ಪರಿರರಭ್ಯತೇ ಧೀಃ .. 29..
ನೀಲಾಚಲೋದಿತನಿಶಾಕರಭಾಸ್ಕರಾಭೇ
ಶಾಂತಾಹಿತೇ ಸುರಪತೇ ತವ ಶಂಖಚಕ್ರೇ .

ಪಾಣೇರಮುಷ್ಯ ಭಜತಾಮಭಯಪ್ರದಸ್ಯ
ಪ್ರತ್ಯಾಯನಂ ಜಗತಿ ಭಾವಯತಃ ಸ್ವಭೂಮ್ನಾ .. 30..

ಅಕ್ಷೋಭಣೀಯಕರುಣಾಂಬುಧಿವಿದ್ರುಮಾಭಂ
ಭಕ್ತಾನುರಂಜನಮಮರ್ತ್ಯಪತೇ ತ್ವದೀಯಂ .

ನಿತ್ಯಾಪರಾಧಚಕಿತೇ ಹೃದಯೇ ಮದೀಯೇ
ದತ್ತಾಭಯಂ ಸ್ಫುರತಿ ದಕ್ಷಿಣಪಾಣಿಪದ್ಮಂ .. 31..

ದುರ್ದಾಂತದೈತ್ಯವಿಶಿಖಕ್ಷತಪತ್ರಭಂಗಂ
ವೀರಸ್ಯ ತೇ ವಿಬುಧನಾಯಕ ಬಾಹುಮಧ್ಯಂ .

